
чоғархы аалда тӧреен. 
1942 чылда Асхыстағы 
военкоматтаң сығара 
армияа парыбысча. Чааҷы 
чолы Воронежскай фронта, 
Москва алтынҷа ирткен. 
Нинҷ-де хати палығлатхан. 

«За отвагу», медаль «За победу над Германией 
в Великой Отечественной войне 1941-1945 гг.».

Илбек Чиңiс соонаң «Ленин чолы» газетазар 
тоғынарға кiрче. Тӱрчедең аның адын хығырығҷылар, 
ӧтiг тiллiг, ӧткiн сағыстығ, чӱрекке чағын пазылған 
статьялары хоостыра танып, адапчалар. Ол Хакас 
чирiнiң аалларынҷа кӧп чӧрiп, чонының чидiглерiн 
тӧремiл саблап пасча. Ыр-кӧгнең сабланчатхан 
Тӧӧ чирiнең сыххан кiзi, хоос сӧснең нанҷылазып, 
позының чаа чолларынаңар документальнай 
повесть пас салған. Ол  повестьтiң улуғ нимес кизегi 
мында пирiлче.

Ол хорығлығ кӱнде
(Чоохтаң ӱзiк)

Узун хыра кизек хазыңнар хыринда 
тоозылчатхан. Трактор андар читкендӧк, хыра 
нағалынзар сығып, турыбысхан.

– Сатик, син от одыныбыс. Мин амох сӱген 
кӧр килербiн, арса, палых кiрген полар.

Кабыр, иргi кӧнек паза палты тудына, 
хазың аразынзар кiрiбiскен. Уғаа табырах, 
чапчаң тудыстығ кiзi ол. Кабыр колхозта иң 
чахсы трактористтернiң пiрсi. Ол армияа парар 
алнындох тракторист полып тоғынҷаң.

«Мин ырыстығбын, – сағын салған позы 
алынҷа Сатик. – Пылтыр чайғыда Чолонаң хада 
чӧрген, кӧп ниме пiлiп алған. Пӱӱл Кабырнаң 
хада тоғынарға килiс парған. Чолоны бригадир ит 
салғаннар. Тракторыбыс чи хайдағ алып, кӱстiг. 
Ол хара асхыр ла чiли чылтырап турча».

Сатик, хуруғ салаалар чыып алып, табырах 
от одыныбысхан. Ибiре, тiзең, амыр. Ырах 
ниместе арығ аразынҷа Тӧӧ суғның суулап 
ахчатханы истiлген. Айас тигiрде пiр пулудыҷах 
таа кӧрiнминче. Ибiре турған ағас аразында 
аймах-пасха хусхаҷахтар тоозылбас сарыннарын 

сарнасчалар. Хайда-да кӧӧк кемнiң-де чылларын 
санап тооспинчатхан.

Сатик постары тоғынған хыразар харах 
тастапча. Ӱс ле кӱн аразында Тирең холдағы 
хыраларның кӧп сабазы парға тартыл партыр. 
Аны олар, Кабырнаң Сатик, тоғын салғаннар. 
Мындох хыра нағалында ӱс пычахтығ салда 
iлдiрлген «ХТЗ» маркалығ соонда хазалҷых 
теерпектiг трактор турчатхан. Аның моторы ам 
даа читiре сообаан, хабырғаларынаң iзiг оор 
пурлапчатхан.

– Тӱрчедең син дее тракторист поларзың, 
– Кабырның чооғын сағысха кирген Сатик, – 
машинаның тоғынчатхан оңдайын пiлчезiң, 
ӱгредииң пар. Хай пiрее туста пос алынҷа 
тракторны тоғындыр чӧрчезiң.

Сатик сӱрткiлiг сӱбӱрекнең тракторны прай 
саринаң арығлабысхан. Аның соонда ол салда 
тiстерiне чахталған хара палғасты чызыбысхан. 
Наа тартылған хырада тааннар паза харғалар 
нимiстенгеннер. Хыраның чирi маңат, хара 
палғастығ.

– Кӧр, хайдағ чоон хооралар, – Кабыр 
кӱлiмзiребинең кӧнектернең кӧк отсар палыхтар 
сал турған, – хайа тас алғайың.

– Алғай таханда, – нандырған Сатик, – суғ 
хайнирға чит парир. Кӧгемзiк хызыл чалаалығ 
хоораларны табырах арах арығлабызааң.

– Сизiктiг оолзың, Сатик, – чоохтаан Кабыр, 
– пiди хылынзаң, мӱн сығар. Пiстiң чирдегi осхас 
хоораларны паза кӧр таппассың. Мин Ыраххы 
Востокта, Приморьеде армияда служить полғам. 
Уғаа палыхтығ чирлер. Хайдағ ла палых чоғыл 
анда: талай даа, суғ даа палығы кӧп, че пiсти 
осхас татхыннығ хооралар пiр дее чоғыл. Чирi-
суубыс чи хайдағ ӧкерсiнiстiг. Оңдай полза, мин 
аны ипти ле хуҷахтап аларҷыхпын.

Iди чоохтанминаң, Кабыр холларын чайа 
тудыбысхан. Аның сол холында чоон хоора, оң 
холында, тiзең, палых хастырығы пол парған 
пычағы. Сатик аның холлары хоостыра Тӧӧ 
суғның хыри-пазы кӧрiнмес ойымзар кӧрче: пӧзiк 
тасхыллар пазындағы чыл ибiре хайылбинчатхан 
харлар кӧгемзiк ыс аразында сала ла ағарысчалар. 
Андартын пастапча позының узах чолын ағыр 
Тӧӧ. Анда чайлапча колхоз, совхоз малы, анда 
аңҷылар паза мӧӧттiг аар тутчаңнар чуртапчалар. 
Суғ индiре, тiзең, илееде ааллар кӧрiнглепчелер. 
Тирең холдаң на тоғырхы арығ аразында тулғор 

пiлдiрче. Ана анда Карпаның теербенi. Суғ 
озаринда, тiзең, пазох улуғ нимес аал кӧрiнче. 
Теербен сағам колхозти. Мының алнында ол 
теербеннiң ээзi саарсых холлығ Карпа теен орыс 
кiзi полтыр. Аннаң пеер Карпаның теербенi тiп 
ат сиип партыр ағаа.

– Че, Сатик, палых мӱнiн оортап алааң,– 
Кабырның ӱнi ағаа кинетiн истiлген чiли пiлдiр 
парған, – тӱрчедең Алат апсах суғ, керосин 
тартынминаң чиде салар. Андада отха сiстенiп 
одырарға маң чох полар. Iкi кӱннең Тирең 
холдағы хыраларны тоос саларбыс. Аның соонда 
аал алтындағы улуғ хыразар кӧзіп аларбыс.

– Аалзартын пiссер кем-де чалаң ойладып 
одыр, – Кабырға чоохтаан Сатик, – ноға-да тың 
манзырапча ба хайдағ.

– Пу iзiг кӱнде адына айабин ойлатчатхан 
ноо айна полҷаң, – хылыхха албин турған Кабыр.

Чалаң аттығ кiзi маңзырапчатханы iле 
пiлдiрген. Аның соонда тозын на тур халча. Ол кӧнi 
пуларның тракторы турған орынзар ойлатхан. 
Албанахты олар ырахтынох танып салғаннар. Ол 
хуруғ ла суулах оол.

– Чаа… Чаа полыбыстыр! Сiрернi, Кабыр, 
кнес Асат Политович сағамох аал Соведiнзер 

килзiн тiпче, – Албанах, адынаң даа тӱспин, 
суулап турған.

– Тохта, Албанах, тӱс адыңнаң, – амыратхан 
аны Кабыр, – хайди ундар ӱрӱкчезiң. Хайдағ чаа? 
Оңарылдыра чоохтап пирдек.

– Герман фашисттерi пiске, СССР-ға, 
чаанаң кiрiбiстiрлер, – тынастап ала суулабысхан 
Албанах, – у-у, фашисттер тың чабаллар. Пiске 
школада ӱгретчi чоохтаан. Аал Соведi хыринда 
кiзiлер кӧп чыылыс парғаннар. Кiзiлер апарарға 
районнаң килген автомашина андох.

Чооғы аразында Албанах наа ла хайнатхан 
хоораны тайнабызарға маңнан турған. Хабарын 
хатабох искiрiбiзiп, Албанах пазох тораадына 
алтаныбысхан.

– Че мин от тоғынчатхан бригадазар 
ойлатчам, – Албанах ағас аразындағы чолда чiт 
чӧрiбiскен, ат табаннары ла тазылаза халғаннар.

Албанах ойладыбысханда, Кабыр сым на 
одырыбысхан. Аның кӱрең харахтары пiр ле 
орынзар – кӧйчеткен отсар ла кӧргеннер. Ол 
Хызыл Армиядаң айланғаннаң пеер чарым чыл 
артиинаң на ирткен полған. Амды чи, хайдағ сағыс 
аның чӱреен хайнатча? Ол ам даа хоных хонғалах. 
Сатик iдӧк, хахап парып, сым полыбысхан.

– Фашисттер. Чаа, истiпчезiң ме, Сатик? 
Хаарғаннар, тоспас адайлар. Оларның ӱчӱн прай 
чуртас тискер айлан парар. Че, кӧр кӧрербiс. 
Ыырҷыны хатығ сабарға кирек. Ада чирiбiс 
типсетпеспiс.

Анаң Кабыр тракторынзар пастырған. 
Прай клӱстернi ипти салып, ол улуғ нимес тимір 
харачағасты пиктеп салған.

– Сатик, – клӱстi туда пирген Кабыр, – амды 
тракторнаң син тоғынарзың. Киртiнчем, iзенчем 
сағаа. Синнеңер бригадирге чоохтап парам. Че, 
амды аалзар, Чул пилтiрiнзер.

Аал Соведi хыринда чон толдыра чыылыс 
партыр. Андох райондағы военкоматтаң 
килген автомашина паза кӧлiглiг хаңаалар 
турғлааннар. Сиден хастада изерлiг аттар палғал 
парған полғаннар. Кiзiлер, тiзең, пеер килҷеен 
не килчеткеннер. Аал Соведi туразының азых 
кӧзенектерi ӧтiре кнес телефон пастыра тың 
чоохтасчатханы истiлген. Анда даа кiзiлер илееде 
пiлдiргеннер. Тураның пӧзiк кiрлезiнзер кнес 
сых килген.

– Арғыстар, – чонзар айланған аал Соведiнiң 
кнезi Асат Политович. Аның хыринда райондағы 
военкоматтаң килген капитан турған. – Пiстiң 

амыр чуртазыбысты фашист азымахчылары 
сайбабыстылар. Олар пiстiң Чир-суубыстаң 
тоғыр, парчан СССР чоннарынаң тоғыр ханнығ 
чаа пастабыстылар. Сiрер радио искең поларзар. 
Коммунисттер партиязы паза Совет ӱлгӱзi полған 
на кiзiнi Чир-суубыс ӱчӱн турызарға хығырчалар. 
Ыырҷыны унада сабар ӱчӱн, парчан совет 
чоннары тыннарын айабин кӱрезерге тимделер. 
Пiстiң часкалығ хониибысты кӧп империалисттер 
сайбирға харасханнар. Япон самурайлары, ах 
финнер паза даа пасха азымахчылар СССР-ға 
чапсын кӧргеннер, че пiстiң Хызыл Армияа унада 
саптырғаннар. Iдӧк пiстiң Хызыл Армия фашист 
Германиязын чиңер.

Асат Петрович, тӱрче амырап, чыылған 
чонзар кӧрген. Аның хыралыбысхан састары 
ниик танға аар-пеер сабыл турғаннар. Тооза чон 
андар кӧрген.

– Харындастарым паза туңмаларым. 
Армияа, ханнығ чааға парчатхан ооллар! 
Ыырҷыны хатығ сабыңар, пiстiң Совет чирiнең 
сығара сӱрiңер, – Асат Политович оң холын чоғар 
кӧдiрiбiскен, – пiс мында тiспен iстенiснең сiрерге 
полызарбыс. Пiс сын кирек ӱчӱн чаалазарбыс, пiс 
ыырҷыны чиңербiс!

Сӧс алча военкомат тоғынҷызы капитан 
Гончаренко арғыс.

– Арғыстар, – ағырин пастаан чооғын 
капитан, – уғаа хатығ чаа пасталыбысты. Гитлер 
фашисттерi, чааласпасха идiлген договорны 
талап, пiстiң СССР-ға, оғырлар чiли, харанға 
улуғ чаанаң кiрiбiскеннер. Олар, пiстiң кидеркi 
границаларыбыста чахсы тирiглiг кӧп дивизиялар 
чыып алып, алтынзархы Баренцово талайдаң 
Хара талайға теере чаа пастабыстылар. Ыырҷы 
пiстiң Совет чирiнзер кiрiбiстi. Пiстiң Хызыл 
Армия фашисттерге хатығ сабыстар пирче. 
Тӱрчедең оларны сығара сӱрербiс. Сірернің аалдаң 
илееде арғыстар Хасанда, Халхин кӧлде паза 
Финляндияда чааласханнар. Олар, махачыларын 
кӧзідіп, медальларнаң сыйыхтатханнар. Амды 
олар немец фашисттерінең чаалазарға парчалар. 
Оларға чон ізенче. Ыырҷы унада саптырар, чиңіс 
пістің полар!

Сатик кӧп чон аразында Кабырны 
чадап ла кӧр тапхан. Ол іҷезінең ноо-да ниме 
чоохтасчатхан. Кабыр ибде поларға маңнанған 
осхас: ол арығ кип-азах кис салтыр. Олардаң ырах 
нимес аның нанҷызы Иван Юшков турчатхан. 
Олар Хызыл Армияа хада чӧргеннер. Ӱр ниместе 

Иванның тойын иткеннер. Амды, тізең, аның наа 
хонған ипчізі уғаа мӧңіс турған.

– Сағыңар пісті чиңіснең, – холын пулғап 
ала, Панпил чоохтанчатхан, – піс Чирі-суубыс 
ӱчӱн тыннарыбыс айабин чаалазарбыс. Сірер 
мында кӱстеніп тоғыныңар, піске полызыңар. 
Паза тоғасханҷа, анымчохтар, чир-суғҷыларым.

Чыылығ тоозылғанда, чон пір саңай ла 
машина хыринзар іділе тӱскен. Чааҷылар, 
іҷе-пабаларынаң, туңмаларынаң, ипчілерінең, 
палаларынаң анымҷохтазып, автомашина 
одырғлааннар.

– Че, Сатик, анымҷох, – Кабыр анны кинетін 
хуҷахтабысхан, – бригадирнең чоохтасхам. Пу 
чағызын тракторда тоғынарзың. Маринаны 
кӧрзең, чолабит сӧлирзің. 

Тӱрчедең машина тибіребіскен. Чааға 
парчатхан ооллар холларын пулғап одырғаннар. 
Улуғ тозын кӧдіріліп, кізілер сала ла кӧрінгеннер. 
Чибіргіҷе оол постарының ӱлӱстеріне удур чол 
сығыбысханнар.


